
Sanmielak 2010

URNIETAR PRESTU 2010 IZENDAPENA

JUANTXO GOROSTIDI IZANGO DA AURTENGO URNIETAR PRESTUA
Ohorezko izendapen honen hirugarren urtea

Hirugarren urtez jarraian, Urnietako IÑISTORRA Euskaltzaleen Biltzarrak URNIETAR PRESTU ohorezko izendapenari buruz hartu duen erabakia ezagutzera eman du, hain zuzen ere orain hiru urte sortu zuena Urnieta edo urnietarren alde euskararen, kulturaren, kirolaren, gizarte ongizatearen edo, oro har, herriko jardunaren alorretan eskuzabaltasunez, elkartasunagatik edo herri onura eraginez egindako lan sarigarri apartak eskertu eta saritzeko xedez. Gogorarazi dezagun 2008 eta 2009 urteetan sarituriko urnietarrak Martxeli Gorriti eta Praixku Belauntzaran izan zirela.

Adierazi beharra dago, ordea, izendapena egin dakiokeela ere aipaturiko alorretakoren batean lan egin duenari baina Urnietako herria gaindituz, alegia, Gipuzkoa mailan, Euskal Herrian mailan edo haratago nabarmendu denari, sariturikoa, nolanahi ere, urnietarra behar duelarik izan.

Iñistorra Euskaltzaleen Biltzarrak joan den udaberrian eman zien hasiera hirugarren izendapen hau erabakitzeko lanei, proposamenak aztertu eta horien gaineko erabakia hartzeko epaimahaia izendatuz, zeina sei lagunek osatu duten. Iñistorra Euskaltzaleen Biltzarreko bazkide guztiek izan dute urtean zehar bere proposamenik aurkezteko aukera. 

Udan zehar jasotako proposamenak aztertu ondoren, epaimahaiak bere azken bilera hil honen 8an egin zuen, eta bertan azken hiru proposamen aztertu zituen, eta horien artetik erabakia 2010eko Urnietar prestu txirrindulari bikain izandako Juantxo GOROSTIDI ETXEBERRIA izendatzea izan zen, horrela aitortuz eta aintzatetsiz Ziklo-krosean 20 urtez egin zuen kirolari ibilbide aparta, 1960. urtean hasi eta 1980. urtean amaitu zuena, ibilbide luze horretan kirolari eredugarri bihurtu zelarik bere txirrindulari jardunaren lekuko izan ziren belaunaldientzat, bere ahalegin, sasoi eta emate ikaragarriagatik; hain zuzen ere, Gorostidi Ziklo-kroseko mitoa da, oraindik orain zaletuen oroimina pizten duena.

Izendapena hilaren 29an

Juantxo Gorostidik Urnietar prestu izendapena irailaren 29an jasoko du, asteazkenarekin, Urnietako patroi Mikel Goiaingeruaren egunean, omenaldia egingo baitzaio Iñistorra Euskaltzaleen Biltzarrak festa-egitarauaren barruan antolatu duen IV. Iñistor Jaian zehar. Zehazki, izendapena Jakutegi plazan egingo den herri-bazkaria amaitu ostean eta behin bertsolarien saioa aurrera doala, arratsaldeko bostak inguruan egingo dute (17:00). Izendapenaren ikur gisa Juantxo Gorostidik bizkarzapi eder bat jasoko du Urnietako Herriaren armarria eta 2010. urtea agertuko dituena antzinako eran brodaturik. Gainera, izendapena egiaztatuko duen agiria ere jasoko du. Opari horiek jaso aurretik, Iñistorra Biltzarreko kide batek labur saritutakoak bere gain hartu dituen merezimenduak ezagutzera emango ditu eta, jarraian, Juantxok berak aukera izango du omenaldira bildutakoei hitz batzuk egiteko ere.

Ohorezko izendapen honen arautegiaren arabera saritutakoari betebehar bakarra jartzen zaio: Herriko jai handi eta ospakizun berezietan –jaietako ekintza protokolarioetan, segizioetan, etab.–, jantzi dezala aipatu bizkarzapia egokierarik baldin bada.

Txirrindulari mitikoa…

Juantxo Gorostidi Ziklo-kroseko zaletu belaunaldi oso baten gogoa ukittu zuen txirrindularia izan zen, txirrindularitza mota hori orain bizi duen krisian erori baino lehen.  Donostiako Ibaeta auzoan jaio zen arren mutiko zela familia osoa Urnietara etorri zen bizitzera, lehenik Arantzibia baserrira eta, ondoren, Garmendira. Hamabost urte zituela parte hartu zuen lehendabizikoz zaletu gisa txirrindularitza lehiaketa batean, eta kirol horretako Ziklo-krosean jarraitzea erabaki zuen, urte haietan jarraitzaile ugari baitzuen Euskal Herrian. Asko ziren garai hartan antolatzen ziren Ziklo-kros lehiaketak eta asko ere haiek ikustera bertaratzen ziren txirrinduzaleak; hauek denek aukera izan zuten apurka-apurka Gorostidik eskaini zuen jardun eta itxura lehiakor, nekaezin eta saiatuaz zuzenean gozatzeko. Eta Gorostidi txirrindulari Urnietan bihurtu zen, bertan hazi eta zaletu baitzen txirindu gainean, gerora Usurbilera ezkondu zen arte. 20 urteko bere kirolari ibilbide luzean ondoko lorpenak nabarmen ditzakegu: zaletu eta profesional gisa Espainiako 18 Txapelketetan parte hartu zuen eta Munduko 12 Txapelketetan, Munduko hamahirugarren txapelketara ere deitua zelarik txirrindua “zintzilikatzea” erabaki zuenean. Hirutan izan zen Espainiako txapeldun eta bederatzitan txapeldunorde. Munduko txapelketetan egin zuen markarik onena zortzigarren iristea izan zen, Italian egindakoan. Gipuzkoan Ziklo-kroseko urrezko domina izan zen eta Estatu espainiarrean zilarrezkoa. Migelmari Lasarekin batera Euskadiko Sei Orduetan omenaldia jaso zuen txirrindulari euskaldun bakarrak da. Peña Gorostidik Urnietan oraindik orain txirrindularitzazaleei gogorarazten digu bere garaian zenbateko oihartzuna eta erakarmena izan zuen txirrindulari urnietar handiak.

Txirrindulari gisa egin zuen ibilbidean hamaika pasadizo eta ateraldi bizi izan zuen Gorostidik, eta bitxienetakoa da La Casera-Bahamontes taldeak fitxatu zuenean talde hori zuzentzen zuen Federico Martín Bahamontes txirrindulari entzutetsuarekin bizi izandakoa. Txirrindulariak garaje batera deitu zituzten, bertako bulegoan Bahamontes zuzendariarekin hitz egiteko. Bere txanda izan zenean bulegora sartu eta Bahamontesen aurrean eseri zen eta hark galdetu: “Y tú, ¿cuánto pides?”, Gorostidik berehala erantzun zion: “Págame lo que valgo”. “¿Cómo?”, galdetu zion berriro Bahamontesek, baita Gorostidik bereari eutsi: “Pues eso, que me pagues lo que valgo”. Eta erantzun hori nonbait Toledoko Arranoaren gogoa xamurtu zuen Gorostidirekin fitxarik altuena sinatu baitzuen, adieraz urnietarra zela “el único que no ha venido con pretensiones”.

Urte asko joan diren arren txirrindularitza utzi zuenetik, asko dira Gorostidi urnietarraren irudia begirunez eta miraz gogoratzen dutenak, eta hori izan da Iñistorra Euskaltzaleen Biltzarra bultza duena ohorezko omenaldi honen bitartez bere jarduna eskertzearekin batera kirolari-ibilbide luze haren oroitzapena bizirik mantentzera.

Beraz, Juantxo Gorostidi Etxeberriak irailaren 29an jasoko du ongi merezitako omenaldia Iñistorra Euskaltzaleen Biltzarraren eta IV Iñistor Jaian parte hartzen dutenen eskutik. Goza dezala!

